
Polokaho Pailimonida luhuwa
jemiye

Pailimonidamakumeko lomibo ga.
1 Nemo Poloya Jisesi Kalaestikumuye liki nala

numuku hulinitikayoko minobo wema ito wewe-
nate Timotiki nemoki magoina minoidanaki Pail-
imoniyo lemo lukate eme-minoibo we makoko
yowanulo we maya minuninako luhuwa nesa
maya jeko noemoe.

2 Ito menaka wewenate Apiya ito monoka
yowanugu abuha moloko elewole okaka noibo
ipaka Akipasi ito numudakaukamonokamu li esa
ikaka niabo wewenakiya makoko luhuwa maya
jeko noliboe.

3AhoteOmailokati itoWenapate Jisesi Kalaesti-
tokatiya nasahili ito huluya edimotokaminadeyo.

2 Kol 4:17
Pailimonikaho ele elewole okoko ukala bibomi-

danamonawa.
4Omailoka nomudane likokaka nobo yupekaya

ulika leko yoweko Omailokaya emokumu epoka
lokaka noe.

5 Emoya We napa Jisesikumuya ele elewole
adanaki Omaimidana wewenala yuhasidaya uka
bekaka noane. Sa-okaka noadawo nesamuya
wewenasi li nimikayoko elekoko noloe.

6 Emokaho ele elewole okaka noadawoto
yeimaya lemo lukaya le makokoto okudanaki
saina lalo mukiya Kalaestitokati lemotoka soto

pekaka noiboya, ele wehe lokoko elitane loko
Omailoka lokaka noe.

7 Wewenanelika emokahoya Omaimidana
wewenala yuhasida nasahili obetokaka noane.
Sa-okaka noaninako, uka bedawomuya nukauka
wati iyoko elowa jekaka noe.

Polomamo Onesimasidaya Pailimonida ilimi-
tiye loko lomibo ga.

8 Sa-oneboya, nemokahoya Kalaestida galaloya
wehe letibo nesa litane loko lo hukoetatuwe loko
letidanako, aha lolo etadawo neboya,

9 lemomonokauya emouka nemeniyoko, nemo
nuka emoyoko udawomuye loko elewole gauti
neyopakala ahaya wako noloe. Jisesi Kalaestida
gala lekomonekakawenemoPolokahoya emoku-
muye loko nala numuku hulinitikayoko minobo
wemamo noloe.

10Nemoya nala numukuminodanaki wemako-
midana ilimemonoka anugumoloyoko ipane lolo
ibo we Onesimasidamuya noloe.

11 Aya weya omutokoya ilime wati amiyoko
nenako wehe lamibo ne. Sa-ibo neboya, olotiya
emoki nemokiya lilime wati etibo we lolo
okaiyoko wati okaiye.

12 Ito aya weya nemo obohane ne. Sa-ibo we
nenako, aya wemidana maya aku oli hekoyoko
emotokaya nowiye.

13 Nemoya ga ihilawamuye loko nala numuku
minobo yupekaya emo minamaniyoko nenako,
ebakalo leko elekele onetatiye loko ilime nemo-
tokamolakoloboya,

14 emokaho ele nemametadawoto ilime
molokoyoko elewole gauti oli hekatane loko

eloyoko eda okaiyoko, le hulu oko nimitane loko
elekodanaki akuya emotoka oli nohoe.

15 Ito Onesimasimamo huloetokoko oli ibomi-
dana monawaya sako netiye: Huloetokadeko on-
awa lasolasi wokadeko, aku emotoka le wili jeko
niseko emoki mino-loko wokominakolaiye.

16 Sako niseko elekelego oetametiye. Lasolasi
mako yoweko netiye. Emoya monokau wewe-
naka lolo oko minakolo yaitaya nowiye. Aya
wemidanaya neimone nukane meminobo we
neboya, emotokaya aha nesamuhe ito We na-
pamidana nesalamuhe asako lasolama yoweko
netibo ne.

17 Sa-onenako, nemokumuya elekaniyoko,
wewenaka minobotokama Onesimasida ilime
emotoka molatadawo maya Poloda ilime wati
adawo elitiye.

18 Ito omutokoya emotoka saina mako le opa
onebo netiboya, aya nesa maya nemotoka mola-
tane.

19 Sa-loko lobo gamidana ilime elewole etuwe
loko luhuwa maya neimone Polokahoya nade-
loti sa-loko luhuwa jeko lo noboe: Neimone aku
paso imituha, nemotokati elewole epa mutiwa
ledawomidana lihima napaya emotokaya ne. Sa-
oneboya yamuyama lamoe.

20 Sa-onenako, wewenanelika, We napamuye
loko nolobo nesaya lolo onetatane loko noloe.
Kalaestidamuye loko muluneu lalo elituwe loko
maya yamidana nesaya lolo oneto.

21 Emoya nemo ganema ele litane loko ele-
minodanaki maya luhuwa jeko lo noemoe. Sako
nemo lo emobomidanagoneyopakala,madokauti

sainamakoki lolo etane loko ele-minoe.
22 Ito edimosi nemodamuye liki Omailoka

domuda kikikayoko, Omailimo nemodaya aku
nalauti nilime hulokadeko, edimotoka wetuwe
loko ubolo ominoe. Sa-okaka o-minonako,
yamuya nemo udatubo numudaya le lolowa
oneto.

10 Kol 4:9
Wewenasida eke lobetaiye.

23 Jisesi Kalaestidamuye loko nala numuku
minoibo wewenane Epapalasikaho upamu
elokaiyoko noloe.

24 Sa-okadanaki makoko yowanulo we Makite
ito Alistakasile Dimasile ito Lukule mayaki asaiki
upamu delokaiyoko noloe.

25 Sa-okaiyoko noloyo, We napate Jisesi
Kalaestidanasahililamayadukaukaminomoloko
minadeyo.

23 Kol 1:7 24 Apo 12:12; Apo 15:37-39; Kol
4:10-14; 2 Tim 4:10-11

